
Рэдактар – Леанід Дранько-Майсюк 
 

 
  
 
 
 

 Наталля Русецкая нарадзілася ў 1974 г. ў Ніжагародскай 
вобласці ў Расіі. Скончыла філалагічны факультэт БДУ. Вучылася ў 
аспірантуры пры Люблінскім універсітэце імя М. Складоўскай-Кюры. 
Перакладае з польскай мовы паэзію і драматургію, даследуе 
паэтычную спадчыну Ф. У. Радзівіл. Яе вершы і пераклады 
друкаваліся ў газетах “Чырвоная змена”, “ЛіМ”, часопісах 
“Маладосць”, “Крыніца”, “Полымя”, “Край”, “Наша вера”, “Дзеяслоў”. 

 
У зборнік увайшлі арыгінальныя творы паэткі, напісаныя ў 

Беларусі і ў Польшчы, а таксама пераклады вершаў Канстанцыя 
Галчыньскага, Віславы Шымборскай, Евы Ліпскай, Галіны 
Пасвятоўскай.  

У вершах Наталлі Русецкай няма штучных навацый, 
разлічаных на знешні эфект. Ёсць своеасаблівае канструяванне 
рэчаіснасці пад дыктоўку ўласнага лёсу, са сваімі знакамі і 
асацыяцыямі. 

 
 



www.ka
mun

ika
t.o

rg

  

 
ДВА БЯССОННІ 

  
Тваё бяссонне – святло агарка, 
смак моцнай кавы, пах недапалка, 
яно твой госць, што чакае рання... 
Маё бяссонне – з табой спатканне. 
 
Твайму бяссонню прасторы мала, 
яно аднойчы сусвет прарвала, 
цяпер начамі яно блукае... 
Маё бяссонне цябе чакае. 
 
Тваё бяссонне цябе стамляе, 
яно заўсёды прыгод шукае, 
па стромых дахах нячутна ходзіць... 
Маё бяссонне цябе бароніць. 
 
Тваё бяссонне вярэдзіць сэрца, 
яно ля свечкі не хоча грэцца 
і шкло рукамі тваімі крышыць... 
Маё бяссонне твой боль суцішыць. 

 І 
 
 
 * * * 
 
Пальцы зялёных дрэў 
у валасы дажджу 
ўблыталіся. Змакрэў 
плот і дзедаў кажух. 
 
Гляк, гліняны пусты 
вісіць дагары дном. 
Кроплі бубняць па ім: 
што гэта плач ці звон? 
 
Вецер суняўся, сціх, 
недзе зашыўся ў стог. 
А каля ног маіх 
мокры сабака лёг. 

     * * * 
 

Апошнія лісты шыпшыны  
яшчэ хаваюць спелы плод, 
яшчэ трымае азярод 
цень ад духмянай канюшыны. 
 
На жухлым лісці, як на смецці, 
яшчэ ляжыць стары гарбуз, 
яшчэ закручвае свой вус 
ля гронаў арабіны вецер. 
 
Нябёсы на тугіх далонях 
яшчэ нясуць птушыны клін, 
яшчэ вяртаецца ўспамін 
пра верасовы пах на скронях. 

 * * * 
 
мае пясочныя палацы 
мае дзіцячыя сляды 
на невялічкім цёплым пляцы 
ля нарачанскае вады 
 
мае паветраныя замкі 
маё юнацтва на метро 
а як хацелася на санках 
у доўгім ехаць паліто 
 
мае халодныя світанкі 
маё няўтульнае жытло 
дзе прыхарошана фіранкай  
падслепаватае вакно 
 



www.ka
mun

ika
t.o

rg

  

 
 *** 
 
зімы маёй бабулі 
схаваныя ў рукавічкі 
ад сцюжы мяне ўратуюць 
словамі з небылічкі 
 
леты маёй матулі 
заплеценыя ў касічкі 
аднойчы мяне ўзгадуюць  
пекнаю дамай сталічнай 

* * * 
 
на тонкіх галінах клёна 
нібы на арэлях 
гойдаецца варона 
і марыць пра сонца 
голыя рукі дрэва 
не захінаюць яе ад снегу 
які бясконца 
сыплецца з неба 
варона на хвалях завеі 
гушкаецца як на арэлях 
і марыць пра сонца 

*** 

 
Неба цяжкое вісела нізка. 
Раптам, 
нібыта з абернутай міскі, 
лінула на горад, 
як радасць, 
як гора, 
гара каляровая –  
навальніца вясновая. 
Здорава! 

    * * * 
 
   Вецер калыша фіранку, 

як аркуш паперы. 
Я адчыняю летняму ранку 
вокны і дзверы. 
 
Музыка зоркі Венеры 
аддадзена марам. 
Цень твой дрыжыць на шпалерах 
багаткавым шарам. 

* * * 
 
Мой сон – вітражны твой партрэт, 
рознакалёрнае вакенца, 
дзе кожнае малое шкельца  
сваё адценне дадае. 
 
Зашмат блакіту ў вітражы? 
Ў вачах тваіх яго не меней, 
а золата сыпнулі жменяй  
непаслухмяныя віхры. 

 * * * 
 
Зноў чакаю я залевы, 
той нястрымана пяшчотнай, 
што ўзнікае каралевай 
лета ў цішыні спякотнай, 
 
абдымае, лашчыць цела, 
б’е аголеныя плечы... 
Божа, як бы я хацела 
да цябе прыйсці залевай: 
 
так раптоўна, буду рада 
на цябе абрынуць дзіва – 
дыяменты вадаспада, 
пачуцця майго разлівы. 

   ІСЛАЧ. ЖНІВЕНЬ  
 
   Я бегла раніцы насустрач 
   і разбівала сон вады. 
   І гінулі на дне бязгучна 
   мае сляды... 
 
   А ты заўжды хадзіў няспешна 
   гадзінай вечароў пустых, 
   ды так і не заўважыў, зрэшты, 
   слядоў маіх... 

* * * 

 
Белая вяргіня – крохкі цвет. 
На капелюшы дрыжыць букет. 
Белы вэлюм лёгкіх туманоў 
захінае твар ад прамянёў. 
Пад руку вядзе яе анёл. 
Дзень над ёй трымае парасон. 
Ёй зямля – расквечаны касцёл. 
Крочыць панна Восень. Звоніць звон. 

  * * * 

 
Мая каханая – зіма. 

А. Сербантовіч 
 
Гукай мяне… 
Я адгукнуся сцюжай, 
марозным ветрам, 
стылаю зімой. 
 
Шукай мяне… 
Там, дзе завея кружыць 
над белым светам 
снегам, як фатой. 
 
Чакай мяне… 
Гадзіны: дні і ночы, 
пара чакання –  
лепшая пара. 
 
Кахай мяне… 
Насустрач снежань крочыць; 
майго вяртання 
без зімы – няма. 

  * * * 
 
Вазьмі мяне ў сваё Сярэдневечча, 
у свет гатычных замкаў і муроў,  
дзе рухаецца карагод батлеечны  
па брукаваных пляцах гарадоў; 
 
ўвядзі мяне аднойчы, рыцар любы, 
у велічны пустыннасцю касцёл, 
дзе нам удзеліць сакрамэнту шлюбу 
святочна прыхарошаны анёл. 

  * * * 
 
Абярнуся срэбным пярсцёнкам 
на танклявай тваёй руцэ, 
адгукнуся ўспамінам дзёрзкім 
і слязой збягу па шчацэ; 
я пячаткаю, як таўром, 
прыпаду да сэрца твайго 
і чырвоным даўкім віном 
упаду на крыштальнае дно… 

  * * * 
 
Майго пагляду спрытныя далоні, 
як зайчык сонечны, лавілі позірк твой, 
ён, хітры, адварочваўся спіной 
і не хацеў маёй паддацца волі; 
ён прыручаўся доўга і паволі: 
не раз, спалоханы, знікаў на колькі дзён, 
цяпер адсутны нават ён відзён 
таўром магічным на маёй далоні. 

* * * 

 
я – чарніца 
ў кляштары самоты 
ў сутарэннях цноты 
вучаніца 
я – сястрыца 
ліставейных золкаў 
у слязе тугі – 
вясёлка 
зорка 
росстані 
кахання знічка 
страта 
называю 
суджанага 
братам 

* * * 
 
шэрым ранкам 
зязюляй шэраю 
я прыйду 
прылячу 
знямелая 
вейкі долу 
дагэтуль 
смелая 
туманом 
дываном 
папераю 
горкім дымам 
лісця 
сатлелага 

  * * * 
 
Я – дарога, росстанню разведзеная, 
прыгажуня-лялька заведзеная, 
я – світанне, непазбежнае, затлумленае, 
выпадковая ж усмешка, разгубленая, 
немагчымая туга ўкрыжаваная,  
нежывая кветка, сарваная, 
я – сястра табе і каханая... 

*** 

 
З табой – замала адной сустрэчы: 
Адным глытком неспатольным вечар 
Растане ў вуснах мядовым макам, 
Драбочкам цукру, няўлоўным смакам. 
 
З табой – зашмат аднаго растання: 
Надыдзе ноч і пары світання 
Не будзе, покуль стамлёным зверам 
Ты да мяне не адчыніш дзверы. 

* * * 
 

Я сёння морам 
была салёным, 
была дажджом, 
сівым шалёным 
прыбоем, штормам, 
зацішным дном; 
 
пяшчотнай хваляй 
была ласкавай, 
была ракой, 
празрыстым ставам 
і вадаспадам, 
залевай злой; 
 
жывільнай, чыстай 
была крыніцай, 
была расой, 
я залацістай 
густой жывіцай 
была – слязой!.. 

* * * 

 
Сярод турботаў, клопатаў, пакут 
Я застываю часам на хвіліну, 
Нібыта кола скача ў каляіну, 
І я для нас з табой малюю кут: 
Там кот – абавязкова Жыгімонт –  
Вялікі і руды. Там яснасць ранку... 
Ты адхінаеш лёгкую фіранку 
І асцярожнаю рукою тушыш кнот. 
Я басанож па дыване іду, 
Сядаю на шырокім падваконні, 
У фортку выпускаю я бяссонне, 
Ў тваіх абдымках да палудня сплю. 

  * * * 
 
Падзелім вечар на дваіх: 
табе – палова, мне – палова. 
Пасля разлукі мы нанова 
складзем свой вечар для дваіх. 
 
І больш не будзе ў ім чужых. 
Тваё ласкавае: „кахаю” 
народзіць адчуванне раю, 
І абарвецца мой уздых.  
 
Сустрэнем ранак удваіх 
І сон ушчэнт стамлёны намі 
Адной падушкай аб’яднаем, 
А дзень падзелім на дваіх. 

  ІІ 
 
  * * * 
 
Маркотны дождж пакліча ў шэры дзень, 
дзе прывідны туман прылёг на дахі, 
дзе льецца сум, дзе лужын акварэль 
намалявала неба, дрэвы, гмахі. 
 
І я пайду блукаць па шэрым дні, 
дзе назбіраю жухлых жоўтых лісцяў, 
дзе пах п’янкі вільготнай цішыні 
мне нагадае, што была лісіцай. 

 



www.ka
mun

ika
t.o

rg

  

 
* * * 

 
Зноўку няспешна 
колам адвечным 
Верасень зрэбны  
сунецца смешна 
і недарэчна  
стукаюць рэбры. 
 
Ён ціха просіць 
шчодрую Восень 
з поўнага цэбра 
жменьку насыпаць 
жухлага лісця – 
золата, срэбра! 
 
Восень страсае 
лёгкія зграі 
спелага лета, 
Верасень скача, 
блазен жабрачы, 
лічыць манеты. 
 
Стаўся багаты, 
новыя шаты 
справіў і далей 
суне-спявае, 
ціхне, знікае 
за небакраем... 



www.ka
mun

ika
t.o

rg

  

 
СТАРАЯ ВОСЕНЬ 
 
Паннай 
зграбнай 
была калісьці, 
збірала лісце. 
Сёння 
мройна 
вочы ўтаропіць, 
ідзе ў самоце 
праз дзень, 
бы цень. 
Вечарам сядзе 
ўаглохлым садзе, 
зычна 
кліча 
з касой сяброўку – 
каб на зімоўку. 

* * * 

 
Залатая восень пасівела  

   І жабрачкай пад акном стаіць. 
   Я чакаю бабінага лета, 
   А зіма з майго чакання кпіць 
 
   І прыносіць новыя турботы: 
   У пакоі холадна маім... 
   Дзе той вецер, што з сухой лістоты 
   Мне стракаты высцілаў кілім? 
 
   Ён вандроўнік, той асенні вецер. 
   Ён з далоняў вырваўся маіх, 
   Дзікі, не прыручаны, ды зрэшты, 
   Не люблю рахманых і ручных. 
 
   Засталося вымыць кубкі, новы 
   Засцяліць на стол абрус, і жыць, 
   І чакаць, што хутка ўжо зімовы  
   Вецер на гарбату забяжыць. 

* * * 
 
Я сама сабе 
чужая 
ў гэтым горадзе  
пустым. 
Думала, 
што клетка 
раем 
раптам стане 
залатым. 
Я чакала – 
будзе песня, 
ды пачуўся  
гром. 
І праліўся, 
як заўсёды, 
верасень 
дажджом. 
Верыла, 
што не сарвецца 
той 
апошні ліст. 
Сёння 
на пустой 
галінцы  
мой 
пагляд павіс... 

* * * 

 
Ён сыпаў сёння, першы снег, 
Ён біўся ў залатую восень. 
У колах дзён рыпелі восі – 
Вазок мой бегчы не хацеў. 
 
Ты зноў прыехаць не паспеў. 
Зіма надарылася ўчора. 
Не белым колерам, а чорным, 
Яна пісала свой партрэт 
 
Па голай вымерзлай раллі, 
Па абляцелым тонкім голлі, 
Па сцежках зблытаных у полі… 
І хмары нізкія плылі. 
 
А я не восень – за сябе 
Змагацца болей не хачу я. 
Хто голас мой слабы пачуе?.. 
Растане заўтра першы снег. 

  * * * 
 
Я не прыйду з ахапкам белых ружаў 
у бель твайго анёлавага дня, 
не захлынуся ў горы, нібы ў сцюжы, --  
мне звыкла, што ў каханні я адна. 
 
Я не прыйду, гаркавую усмешку 
стаю ў вачах пры стрэчы выпадковай. 
Снег пахаваў танюсенькую сцежку 
і я яе не правяду нанова. 
 
Я не хачу быць чорнаю ажынай 
на свяце светлага твайго імя, 
я не прыйду з ахапкам успамінаў 
у бель твайго анёлавага дня. 

 ТРЫЯЛЕТ 
 
А я вачэй тваіх не помню. 
Адно што – ціхі голас, рукі. 
Як сэрца апавіта мукай! 
А я вачэй тваіх не помню. 
 
Ты ахінаешся разлукай, 
нібы світанне першым промнем. 
А я вачэй тваіх не помню. 
Адно што – ціхі голас, рукі. 

* * * 

 
Мой абыякавы настрой 
надарыўся невыпадкова, 
я не казала крыўдных словаў – 
усмешку сцёрла даланёй. 
 
Мне надакучыў позірк твой 
такі ліслівы і адданы, 
я не хацела разарваных 
сваіх абдымкаў помніць боль. 
 
Звычайны мігатлівы дзень 
наладзіў свята развітання: 
ўва мне перамагло жаданне 
паставіць кропку, а не дзве. 

 * * * 
 
Ты да яе гэтак марыў вярнуцца – 
не да мяне. 
Да ейных ласкавых ты рук памкнуўся, 
а ўзяў – мае. 
У ейныя вочы пільна ўглядаўся, 
сачыў – мае. 
Хоць ейным прароцтвам ты давяраўся, 
пачуў – мае. 
Да ейных пяшчотных схіляўся вуснаў, 
а піў – мае. 
Яна абдымала цябе спакусна, 
А ты – мяне. 
Я ведаю: ёй дастануцца ружы, 
а смутак – мне. 
Бо ёй выпадае назваць цябе мужам, 
каханкам – мне. 

* * * 

 
Я глытала ноч, нібы мора, 
Як сваё салёнае гора – 
Ў чорным кубку шукала дно, 
Не пілася ночка нагбом. 
 
Горлам ноч сцякала бясконца, 
Нечакана зірнула сонца, 
А наўкол маіх сініх воч 
Недапітай стаяла ноч. 

  * * * 
 
Навучы мяне, зіма, паміраць, 

   адплываць халоднай вадой, 
   і рабіцца мяккай зямлёй, 
   і цярпліва сонца чакаць; 
 
   навучы мяне, зямля, прарастаць,  

узыходзіць першай травой; 
навучы застацца сабой, 
як пачнуць нагамі таптаць; 
 
навучы мяне, трава, ажываць, 
прабіваць асфальт і бетон, 
раскрываць душу, як бутон, 
і пялёсткі ўгору ўздымаць. 

     * * * 
 
Я іду па узбярэжжы дня, 

   там, дзе плешча хвалямі сутонне. 
   Дзень чарговы сыдзе і патоне, 
   азірнуся – а яго няма. 
 
   Я іду па ўзмежку забыцця, 
   дзе знікае адчуванне болю. 
   Думкі зноў адпушчаны на волю, 
   азірнуся – іх ужо няма. 
 
   Я іду па ўзбочыне жыцця, 
   дзе няма жаданняў і здзяйсненняў. 
   Людзі тут не пакідаюць ценяў, 
   азірнуся – і майго няма.  

 * * * 
 
Я іду па расталай зіме, 
слотным снегам апошнім, 
па зямлі,  
набрынялай вясноваю прагаю жыць. 
Я іду па халоднай вадзе, 
мяккім небам абложным, 
ўвышыні 
нада мною захмарнае срэбра дрыжыць. 
 
Я нясу каляровы букет 
чорна-белай парою, 
як вясёлка, 
выходжу з ракі і знікаю ў рацэ. 
А самотны мой цень 
след у след патрапляе за мною 
і раскроеным 
яблыкам сэрца сціскае ў руцэ. 

 ІІІ 
 
 
 * * * 
 
Цяжэюць крылы ад слаты, 
і я нясу іх, бы заплечнік, 
а мой маленькі чалавечак 
пад сэрцам дыхае маім. 
 
Цяжэюць вейкі ад слязы, 
адной: вялікай і нястрымнай 
і засцілаюць шлях мой дымнай 
заслонай з вогкае красы. 
 
Ды я стрываю, пранясу 
ва ўлонні гэты дар ад Бога,  
няхай бясконцая дарога – 
не пакідае Бог красу!. 

  * * * 
 
Ты мне косы расплёў, ты песціў, 

   Абдымаў, цалаваў мяне скрозь. 
   Шчаслівейшай на цэлым свеце 
   Не было за маю маладосць. 
 
   Я была адданай каханкай, 
   Навальніцай, маланкай, вясной, 
   Басаногай рудой вакханкай, 
   Маладой вінаграднай лазой. 
 
   Я паіла цябе з далоняў 
   Залаціста-зялёным віном. 
   Называў ты мяне чароўнай, 
   Незвычайнаю мрояй і сном. 
 
   Сон растаў, спалоханы явай... 
   Як жа сёння ты бачыш мяне? 

– Сінявокай Мадоннай, Паннай, 
Што дзіця-немаўлятка нясе. 

  * * * 
 
Хто мяне шукаў – не знайшоў, 
не заўважыў, побач прайшоў; 
хто мяне ўлавіў – не ўтрымаў, 
дом на ключ ён не замыкаў; 
хтосьці меў мяне, ды згубіў, 
бо паўсюль з сабою вадзіў; 
а хто нават марыць не мог, 
да таго прыйшла на парог 
і сябе пільную сама, 
мне адсюль дарогі няма. 

* * * 

 
Быў люты. Надзвычай снежны. 
Неверагодна марозны. 
Псаваў мой побыт замежны. 
Рабіў яго невыносным. 
 
Уночы пралаза-вецер 
Збіваў ледзяшы з-пад дахаў, 
Моцна драў, шкуматаў вецце, 
Сонных палохаў птахаў. 
 
Раніцай ціха наўкола 
І дрэвы – з цукровай ваты. 
Сонца ружовае кола  
Над імі высока ўзнята. 
 
Я ведала: сум, схаваны 
Пад гурбамі ды ў сумётах, 
Прачнецца, калі растане 
Апошні грудок пад плотам. 
 
Уцякаць не было мовы, 
Перадусім – накірунку. 
Набыць гумовыя боты,  
Непрамакальную куртку. 
 
І будзе тады ўсёроўна: 
Надыдзе вясна ці восень. 
Трохі шкада, безумоўна, 
Таго, што ўжо адбылося. 

  * * * 
 
Мы з табою выраслі і дом 
стаўся для дваіх занадта цесным, 
і шырокае – на ўсю сцяну – вакно 
падалося слепенькім вакенцам. 
 
Пацягнула нас за небакрай 
зазірнуць і цэлы свет пабачыць, 
кінуць наш дзіцячы светлы рай, 
лёс паспрабаваць пераіначыць, 
 
каб пасля вярнуцца і заспець 
захад сонца, той, прывычны воку, 
доўга-доўга за вакно глядзець, 
аж абрысы расплывуцца ў змроку. 

 * * * 
 
Рукі – абедзьве ўросхрыст –  
Зноў сустрэліся сёстры. 
Час спаткання кароткі: 
З’елі разам шарлоткі, 
Кавы выпілі моцнай, 
І засталося моўчкі, 
Сесці перад расстаннем. 
Грукаў цягнік да рання, 
Ночка спала навокал, 
Ды не змружылі вока 
Сёстры: адной дарожны 
Быў ліхтар спадарожным, 
З ім яна размаўляла, 
А другая – спявала 
Сыну, малому Янку, 
Ціхую калыханку... 

 * * * 
 
Ліст пабег цябе даганяць 
утравелымі рэйкамі, 
немагчыма было стрымаць 
пад стамлёнымі вейкамі 
 
расставанне – пякучы боль! –  
раз’яднанне, разлучыны... 
І не рваўся журбы сувой, 
ў які мы былі скручаны. 
 
Жменя сонца ў маіх руках 
ад цябе заставалася. 
– Да сустрэчы, сястрыца-птах, –  

   мне ўвесь вечар шапталася. 

 * * * 
 
Той самы менскі краявід, 
Адно што сонца стала болей: 
Мінаецца зіма паволі, 
І птаства з выраю ляціць. 
 
Наперад выглядалі шлях, 
Няўцям было тады нікому, 
Што ўсе мы вернемся дадому, 
Як стомімся ў чужых краях. 
 
І я хацела кіраваць  
Жыццём. Выпроставала крылы, 
А доля мне інакш судзіла – 
Дзіця вучыла калыхаць. 
 
Зноў пазіраю ў вышыню  
І мне сумуецца па ўзлётах… 
Іду сабе ў гумовых ботах. 
Вам здасца, плачу? Не – пяю! 

 АРЭЛІ 
 
Мы іншых клопатаў не мелі, 
Як ранкам абудзіць арэлі, 
Каб тыя пелі і рыпелі 
Суставам кожным праржавелым. 
Мы не гушкаліся – ляцелі 
І вочы ў нас агнём гарэлі. 
Незадаволена глядзелі  
На нас старыя, што сядзелі 
У вокнах першага паверха, 
Дрыжэла ў звонкіх шыбах рэха. 
Калодзеж двору аж да верху 
Дзіцячым заліваўся смехам… 
 
Яшчэ рыпяць арэлі тыя –  
У неба мкнуць мае малыя. 

  * * * 
 
Завітала ў душу разгубленасць: 
ці не стане звычка залежнасцю? 
Я даўно належу да Любліна, 
да прытулка свайго замежнага. 
 
Тут крывыя вузкія вулачкі 
бягуць, нібыта спяшаюцца, 
тут заўсёды свежыя булачкі 
ў кожнай краме а шостай раніцы. 
 
Тут дзіцячым малітвам Радзіка 
усміхаецца Маці Боская, 
тут зямля не чужая, наская – 
Вялікае Княства Літоўскае. 

ВЯСНА 

 
 У начным змроку вуліцы нехта старанна шкроб шуфлем па 
асфальце. Запахла першым снегам. Зорным шэранем марозу. 
Калючым ветрам. 
 Позірк саслізнуў са старонкі кнігі, выхапленай з цемры жоўтай 
даланёй святла, і выбег у вітальню пашукаць зімовых ботаў і цёплых 
футраў, але знайшоў толькі ядвабны шалік, што вісеў на плячы 
лёгкага плашчыка... 
 Здзіўлены вярнуўся за стол. 

ДОМ-МУЗЕЙ 

 
 Адчыняюцца дзверы, гасцінна запрашаюць цябе ў сярэдзіну. 
Рыпучыя сходы праводзяць наверх, да пакояў. Уваходзіш і пачынаеш 
разглядацца: стол, ложак, крэсла ... Усё нібыта звычайнае, але праз 
момант табе зробіцца ніякавата ад раптоўнага ўсведамлення таго, 
што рэчы сочаць за табой, напружана ўзіраюцца, спрабуюць 
пазнаць: госць ты, ці гаспадар. 
 Хапаешся, выбягаеш на двор. Рэха драўляных падлог яшчэ 
доўга адбіваецца ад сценаў, дрыжыць у вокнах і гучыць у тваіх 
вушах. Сыходзіш, аддаляешся, баішся нават азірнуцца, каб не 
ўбачыць сляпы позірк старога дома табе наўздагон. 
 Ягоныя гаспадары даўно памерлі, а ён, нібы верны сабака, усё 
чакае іх на высокім ганку. 

CУСТРЭЧА 

 
 Сціплым букетам братак звяла на шырокім падваконні 
кароткая сустрэча. Лета бедавала над нашым расстаннем, а мы не 
хацелі звяртаць увагі на ягоныя слёзы ды толькі наракалі на 
бясконцы дождж. 
 Неўзабаве адцвілі апошнія кветкі. Восень расцёрла ў далонях 
звялыя пялёсткі. Нашая будучыня так ніколі і не вярнулася. 
 ... сёлета браткі абляцелі несарванымі ...  

 
 
 
 
 



www.ka
mun

ika
t.o

rg

  

 
 

ДЗЯДЫ АЛЬБО ДЗЕНЬ ПАМЕРЛЫХ 
 

 З кожным днём усё мацней адчувалася прыцягненне зямлі, 
набліжалася вялікая змена, жыццё падыходзіла да мяжы. Выразнай і 
непазбежнай. 
 Знікалі жаданні, асыпаліся сухімі лісткамі долу. Іх зграбалі і 
палілі, нібы смецце. Дым быў апошняй бездапаможнай спробай 
запоўніць пустку, што паўставала там, дзе ападалі жаданні ды 
рабілася так няўтульна. Бездакорная аголенасць усіх жыццёвых 
недарэчнасцяў выбівала з раўнавагі нават самых моцных. 
 Набліжаўся крэс. Усе ведалі, што па той бок будзе лягчэй, там 
народзіцца радасць перамогі. Гэты крэс, гэтая мяжа пралягла праз 
Дзень памерлых. Гэта яны, з учэпістай упартасцю мінулага 
прыцягваюць нас да зямлі, адарвацца ад якой мы не ў стане, але і 
сысці ў яе, да пэўнага часу, мы не ў праве. Нашае права – права 
жыцця. Іхняя сіла – сіла смерці. Хто перамагае сілу – атрымлівае 
права. 
 Па той бок мяжы будзе сыпаць снег, ён занясе папялішчы. За 
гэтым свежым белым абрусам пераможцы адсвяткуюць перамогу. 
Палеглыя спачнуць пад белай прасцінай і згубяць адчуванне цяжару 
і прыгнечанасці. Яны зробяцца зямлёй з ейнай адвечнай сілай 
прыцягнення. 

З польскай паэзіі 

Пераклады  
 

Ева Ліпская 
ФЛЕЙТЫ 

 
   Нам з табою не сустрэцца. 
   Расцвілі акацый флейты. 

Нам з табою не сустрэцца. 
Шпегі за табой сачылі. 
На зямлі ты, я ў магіле. 
Белы Дом паслужыць фонам 
для цябе ці Крэмль Чырвоны. 
Дэкарацыі навыбар. 
Залатая ружа лому 
Скручаная лагарытмам. 
Сохнуць на шнурку пялюшкі. 
Верш,напэўна, нарадзіў ты. 
Ён глухі, сляпы. Пакуль што. 
Пэўна, ты яго павесіш 
На шнурку, каб вырас дужы 
І магутны, нібы бура. 
Толькі нам не дапаможа 
ані матка Гільгамеша, 
ані гэты востры рожан, 
каб працяць ім лёс свой, долю. 
Ані лёгкая сукенка 
з барбарысавых пялёсткаў. 
Ані снегу белы плёскат. 
Ані слушная ідэя, 
што прыйшла табе з нябёсаў. 
Нам з табою не сустрэцца. 
Расцвілі акацый флейты 

Мне цвіце ў магіле цемра. 

Канстанты Галчыньскі 
  ВІЗІТ 
 
Прывітанне, мой ласкавы дружа! 
Ў нашы сцены завітаў адкуль ты? 
Гэта чайнік, праўда, смешны дужа? 
Нос – свістулькай. 
 
Ты праходзь. Вось тут за табурэткай 
Кот мой, Саламон, мурлыча тонка. 
Задуменная жанчына тая, з кветкай 
Мне за жонку. 

Галіна Пасьвятоўская 
 

*** 
 рассякаю памаранч болю 
 кармлю паловай болю твае вусны 
 галодныя так дзеляць хлеб 
 спрагнелыя – ваду 
 
 убогая я – маю толькі цела 
 вусны сцятыя тугою 
 рукі – лісты асеннія 
 прагнуць адлёту 
 
 рассякаю памаранч болю 
 справядліва напалам 
 горкім зернем кармлю твае вусны 

  *** 
 у тваіх дасканалых пальцах 
 раблюся адно трымценнем 
 спевам лісцяў 
 пад дотыкам тваіх цёплых вуснаў 
 
 запах дражніць – гаворыць: існуеш 
 запах дражніць – раскалыхвае ноч 
 у тваіх дасканалых пальцах 
 раблюся святлом 
 
 палымнею зялёнымі маладзікамі 
 над памерлым сцямнелым днём 
 нечакана ўсведамляеш – што я маю вусны чырвоныя 

-- смакам салёным наплывае кроў 

***    

пазаві мяне па імені 
і чакай 
душа мая 
пазаві мяне па імені 
не пытай 
ці імя маё ёсць іменем 
пералётнага птаха 
ці дрэва 
якое ў зямлю ўрастае 
і барвіць неба 
колерам крыві 
і не пытай 
імя якое маю 
я і сама не ведаю 
шукаю 
імя маё шукаю 
і ведаю калі яго пачую 
прылячу я 
хоць бы з дна пекла 
прад табой укленчу 
і ў твае рукі 
галаву стамлёную складу я 



www.ka
mun

ika
t.o

rg

  

 
*** 

 Я – Джульета 
 Мне 23 
 паспытала калісьці кахання 
 смак яно мела горкі 
 як філіжанка чорнай кавы 
 паскорыла  
 рытм сэрца 
 растрывожыла 
 мой жывы арганізм 
 раскалыхала пачуцці 
 
 адышло 
 
 Я –Джульета 
 на высокім балконе 
 застыла 
 крычу вярніся 
 клічу вярніся 
 плямлю 
 перагрызеныя вусны 
 барвай крыві 
 не вярнулася 
 
 Я –Джульета 
 мне тысяча год 
 жыву – 

*** 

 заўсёды калі хачу жыць крычу 
 калі жыццё сыходзіць ад мяне 
 я прыціскаюся да яго 
 кажу – жыццё 
 не сыходзь яшчэ 
 
 ягоная цёплая рука ў маёй руцэ 
 мае вусны над ягоным вухам 
 шапчу 
 
 жыццё  

-- быццам бы жыццё мой каханак 
 які хоча сысці – 
 
 вешаюся яму на шыю 
 крычу 
 
 я памру калі ты сыйдзеш 

***    

 Калі Ізольда памірала, Трыстан схіляўся над шпітальным 
ложкам, мяккай і халоднай рукой дакранаўся да распалённага ілба. 
Ён падаваў дыханне з уласных вуснаў і піла Ізольда жыццё з дыхання 
каханага. 
 Ён падтрымліваў ейную галаву, што спадала на вузкія 
шчуплыя плечы. Ключыцы схуднелыя ўздымаліся спешна, каб 
паспяваць за ўздыхам. Сэрца білася хутка, няроўна. Ізольда заціскала 
пальцы вакол рукі Трыстана. 
 Прамаўляй да мяне – прасіла – хачу чуць твой голас, яшчэ магу 
чуць – казала. Маўчаў Трыстан і памерла сляпая Ізольда, 
прыціскаючы вусны да рук каханага. 
 Мяккіх і халодных. 
 
 
 
 



www.ka
mun

ika
t.o

rg

  

Марыя Паўлікоўская-Яснажэўская 
 
 
  СЛЯПАЯ 
Сляпая я. Аслепленая маем. 
Чую, як бэзу расцвілі кусты. 
І вуснамі толькі пазнаю, 
Што ты не ты… 
 
 
  СЛЁЗЫ 
Дай мне плашч… дождж не сціхае… 
ў надвор’я свае сакрэты… 
Дождж? Не, там слёзы спадаюць 
з нейкай далёкай планеты… 
 
 
  ЛІСЦЕ 
Румянец лета знікае. 
Ліст жоўты з ветрам мкне. 
У клёнаў рукі апалі, 
І у мяне… 

Віслава Шымборская 

 
НІЧОГА НЕ ЗДАРАЕЦЦА ДВОЙЧЫ 
 
Не здараецца нічога 
два разы, як ні круці ты, 
мы зрадзіліся без спробаў 
і памрэм без рэпетыцый. 
 
Хоць найгоршымі былі б мы 
вучнямі у школе свету, 
пераздаць не давядзецца 
ні зімы нам ані лета. 
 
Двойчы дзень адзін не прыйдзе, 
не сустрэць начэй дзвюх роўных, 
гэткіх самых пацалункаў, 
воч аднолькава цудоўных. 
 
Як імя тваё учора 
нада мною прагучала, 
мне здалося, быццам ружа 
праз акно да ног упала. 
 
Сёння мы з табою разам, 
закрываю твар рукамі. 
Ружа? Што такое ружа? 
Гэта кветка? Можа, камень? 
 
Ты чаму, часіна злая, 
абуджаеш страху поўна? 
Ты – прыходзіш, і – мінаеш, 
прамінеш – і ўсё цудоўна. 

Усміхаемся ўабдымку, 
згодна ўсе расставім кропкі, 
хоць мы розныя такія, 
як вады дзве частых кроплі. 

Віслава Шымборская 
МУЗЕЙ 

 
Ёсць талеркі. Дзе ўзяць апетыту? 
Ёсць пярсцёнкі. Знікла узаемнасць 
больш як трыста год таму. 
Ёсць веер – дзе румянец? 
Ёсць мячы – дзе гнеў? 
І лютня не адгукнецца а шэрай гадзіне. 
З-за браку вечнасці сабрана 
дзесяць тысяч старых рэчаў. 
Салодка спіць стары вазніца, 
вусы даўгія звесіў ніца. 
Металы, гліна, пёрка мніха 
у часе трыумфуюць ціха. 
Смяецца толькі шпілька ад весялушкі з Егіпту. 
Без галавы жыве карона. 
Далонь прайграла рукавіцы. 
Бот над нагой святкуе перамогу. 
Што я? Жыву: душа і цела. 
Ў мяне з сукенкай барацьба. 
Як жа ўпіраецца яна! 
Як перажыць мяне б хацела! 

